इडा
टिप्पणी : वैदिक साहित्य में यज्ञ में प्रकट होने वाली इडा/आनन्द का स्वरूप प्रतिदिन बदलता है। इस प्रकार आधी से लेकर आठ इडाओं तक का उल्लेख है। इन इडाओं से अश्विनौ देवगण भेषज कर्म करते हैं। इडाओं के एकीकृत रूप को, जो एकवचन में आता है, गौ, अदिति, देवी कहा जाता है और इस प्रकार वेदों में इडा, भारती व सरस्वती तीन देवियों के नाम एक साथ आते हैंष क्रम अलग हो सकता है। अग्नि को इडा रूपी गौ के पदों में रख देने से इडा के पद प्रकाशमय हो जाते हैं। इडा को पाकयज्ञिया कहा जाता है, अर्थात् यज्ञ कर्म द्वारा इडा को सतत् पुष्ट करना होता है। यज्ञमें इडा के प्रतीक इडली नामक भोज्य वस्तु को भोजन के नाम पर केवल ओठों से छुआ लेने या अत्यल्प मात्रा में लेने का विधान है। उसका उपयोग तब तक नहीं किया जा सकता जब तक वह परिपक्व न हो जाए। श्री अरविन्द ने इडा को इन्ट्यूशन, अन्तःप्रेरणा कहा है। जयशंकर प्रसाद की कामायनी का कथानक वस्तु इडा पर आधारित है जो शतपथ ब्राह्मण ११.२.७.२० पर आधारित है। श्रद्धा के पति मनु इडा की ओर आकृष्ट हो जाते हैं। अन्त में श्रद्धा और इडा का एकीकरण हो जाता है और श्रद्धा मनु का हाथ पकडकर स्वर्ग की ओर ले जाती है। - फतहसिंह
प्रथम प्रकाशन : १९९४ ई.
संदर्भ
*दैवतसौविष्टकृतैडचातुर्धाकारणिकानामुत्तरमुत्तरं ज्यायः। - आप.श्रौ.सू. २.२१.४
इडा-पिङ्गला
टिप्पणी : पुराणों , उपनिषदों और परवर्ती योग साहित्य में जो इडा, पिङ्गला और सुषुम्ना नाडियों का वर्णन आता है, वैदिक मन्त्रों में उसका रूप इडा, भारती और सरस्वती देवियों के रूप में प्रकट हुआ है(ऋग्वेद १.१४२.९, ३.४.८ आदि)। इन तीन देवियों के बर्हि में, इनके वास्तविक विराट रूप में स्थित होने की कामना की गई है(ऋग्वेद ५.५.८ आदि)। ब्राह्मण ग्रन्थों में अवि(असि व वरणा या पिङ्गला व इडा का प्रतीक) को सरस्वती का ग्रह कहा गया है, सरस्वती यहां आकर ठहर सकती है। ऐतरेय ब्राह्मण २.४ में प्राण, अपान और व्यान को तीन देवियां कहा गया है जिन्हें यजमान में स्थापित करने की आवश्यकता है। पुराणों में अविमुक्त क्षेत्र/काशी का विस्तार से वर्णन है। इडा की प्रकृति का विचार इला शब्द की टिप्पणी में किया गया है। ध्यानबिन्दु उपनिषद २०, योगतत्त्वोपनिषद ३७, त्रिशिखब्राह्मणोपनिषद २.९६, योगशिखोपनिषद १.९३, योगचूडामणि उपनिषद ९८ तथा शाण्डिल्योपनिषद आदि में इडा-पिङ्गला द्वारा प्राणायाम के उसी प्रकार का वर्णन किया गया है जो लोक में भली भांति ज्ञात है और गौतम बुद्ध ने जिस पद्धति की निरर्थकता का अनुभव करके विपश्यना ध्यान की पद्धति को विकसित किया। चूंकि उपनिषदों के शब्द बहुत सारगर्भित होते हैं, अतः यह अपेक्षित है कि इडा-पिङ्गला को केवल शाब्दिक अर्थों में न लेकर उनके गूढ तत्त्व की ओर ध्यान दिया जाए।

जाबालदर्शनोपनिषद ४.३५ में इडा, पिङ्गला और कुण्डली में प्राणों के परस्पर योगों से उत्तरायण, दक्षिणायन, अमावास्या, सूर्यग्रहण और चन्द्रग्रहण की स्थिति का वर्णन किया गया है।
प्रथम प्रकाशन : १९९४ ई.
